
ԱՇՈՏ ՄԵԼՔՈՆՅԱՆ
ՀՀ ԳԱԱ պատմության ինստիտուտի տնօրեն, 

ԱԿԱԴԵՄԻԿՈՍ ՎԼԱԴԻՄԻՐ ԲԱՐԽՈՒԴԱՐՅԱՆ
(Ծննդյան 85 և գիտամանկավարժական գործունեության 

65-ամյա հոբելյանների առթիվ)

Գիտության յուրաքանչյուր բնագավառում կան գործիչներ, 
ովքեր, ընտրելով իրենց մասնագիտությունը, գիտական գոր­
ծունեության ողջ ընթացքում շարունակել են հավատարիմ 
մնալ իրենց կոչմանը, տասնամյակներ շարունակ նվիրումով 
աշխատել են սիրված միևնույն հաստատությունում, ծանրակ­
շիռ ներդրում ունեցել տվյալ ոլորտի զարգացման գործում և, 
դրանով իսկ, խոշոր ծառայություն մատուցել հայկական գի­
տությանը, հետևապես' հայրենիքին: Այդ առումով հաստատա­
պես կարող ենք արձանագրել, որ այսօր այդպիսի ճանաչված 
գիտնականներից է ծննդյան 85 և գիտամանկավարժական 
գործունեության 65 տարին բոլորած անվանի պատմաբան, ՀՀ 
ԳԱԱ ակադեմիկոս Վլադիմիր Բախշիի Բարխուդարյանը:

Նա հայրենիքում և սփյուռքում վաղուց ճանաչում է ձեռք 
բերել որպես նշանավոր պատմաբան, լրջախոհ գիտնական, 
գիտության փորձառու կազմակերպիչ, ազնիվ քաղաքացի, մեր 
ժողովրդի ու հանրապետության հոգսերին մշտապես ական­
ջալուր հայ մարդ, հայեցի նկարագիր ունեցող ընտանիքի հայր: 
Մեր հանրապետության քաղաքացիները քաջածանոթ են նրա 
գիտական աշխատություններին, արցախյան շարժման ծանր 
օրերին՜ քաղաքացիական արիության վառ օրինակ հանդիսա­
ցող գործունեությանը, անկախ ժամանակի քաղաքական վայ­
րիվերումներից՜ հատուկ մարդկային շիտակությանը, սեփ՝ա­

կան հավատամքին անդավաճան մնալու անսահման կարո­
ղությանը:

Խորհրդային տարիներին, երբ ժամանակի գաղափարա­
կան կապանքների պատճառով հայրենաբնակ գիտնական­
ներն ի զորու չէին ձեռնամուխ լինել մեր ազգային թեմաների 
հետազոտությանը, Վլադիմիր Բարխուդարյանն իր գործադ­
րած աներևակայելի ջանքերի և ճկուն գործելակերպի շնորհիվ 
ճանապարհ էր հարթում հայրենական պատմության անաչառ 
ուսումնասիրության, ազգային գիտության զարգացման հա­
մար, հանգամանք, որը մասնավորապես դրսևորվեց հայ ժո­
ղովրդի պատմության ութհատորյակի ակադեմիական հրատա­
րակության ժամանակ:

Հատկանշական է, որ ակադեմիկոս Վ. Բախուդարյանը 
շուրջ վեց ու կես տասնամյակների անդուլ հետազոտական 
աշխատանքի շնորհիվ հայ հասարակության դատին հանձնեց 
բազմաթիվ ծանրակշիռ հետազոտություններ հայ գաղթավայ­
րերի, սփյուռքի, ազգային-սոցիալական շարժումների, միջնա­
դարյան Հայաստանի և գիտաճանաչողական մեծ նշանակութ­
յուն ունեցող այլ խնդիրների վերաբերյալ: Առանձնակի հիշա­
տակության արժանի է նրա երկհատոր կոթողային աշխատան­
քը Նոր Նախիջևանի գաղութի մասին, որը յուրահատուկ նշա­
նակություն ունեցավ արտերկրի հայ գաղթավայրերի պատ­
մության ուսումնասիրության մեթոդաբանության մշակման 
հարցում:

Գիտական արդյունաշատ գործունեությանը զուգընթաց, 
երկար տարիներ զբաղեցնելով ՀՀ ԳԱԱ պատմության ինստի­
տուտի փոխտնօրենի, Հայ գաղթավայրերի պատմության բաժ­
նի վարիչի, ՀՀ ԳԱԱ ակադեմիկոս-քարտուղարի, փոխնախա­
գահի, Հայագիտության և հասարակական գիտությունների բա­
ժանմունքի ակադեմիկոս-քարտուղարի պատասխանատու

պաշտոնները նա անգնահատելի ավանդ ունեցավ և ունի 
մասնավորապես հայագիտության զարգացման գործում:

Վ. Բարխուդարյանը հասարակական իր աշխույժ գործու- 
• նեությունն այժմ էլ շարունակում է Մայր աթոռ Ա. էջմիածնի 

Բարձրագույն հոգևոր խորհրդի անդամի կարգավիճակում: 
Անհնարին է շրջանցել ակադեմիկոս Վ. Բարխուդարյանի 

գործունեության մեջ այնպիսի մի կարևոր բնագավառ, որպի­
սին հանրապետության կրթական կյանքում նրա ունեցած մեծ 
ավանդն է: 1990-ական թթ. նրա ղեկավարությամբ գիտնական­
ներից ու մանկավարժներից բաղկացած մասնագետների 
խմբի շնորհակալ աշխատանքի արդյունքում ծնվեցին դպրո­
ցական նոր դասագրքերը, որոնցում Հայոց պատմության շատ 
վիճահարույց խնդիրներ ստացան իրենց հայեցակարգային լու­
ծումները: Տասնամյակներ շարունակ դասավանդելով Երևանի 
պետական համալսարանում՜ Վ. Բարխուդարյանը մեծ նպաստ 
բերեց երիտասարդությանը կրթելու, հայրենասիրական ոգով 
դաստիարակելու այնքան անհրաժեշտ գործին:

Կրկին ընդունեք մեր սրտագին շնորհավորանքները Ձեր 
պանծալի հոբելյանի կապակցությամբ: Ձեր բազմաթիվ գոր­
ծընկերները մաղթում են երկար տարիների կյանք, քաջառող­
ջություն, արևշատություն, գիտամանկավարժական ու հասա­
րակական հետագա բուռն գործունեություն, նոր պրպտումներ, 
անսպառ ու բեղուն գրիչ' ի փառս հայրենական գիտության 
զարգացման և հսսյրենիք-սփյուռք գիտակրթական կապերի հե­
տագա ամրապնդման:

ք

11




